
Giitu kulturbálkkášumi ovddas

Áiggun álggus giittit suohkana hálddadusa, go riŋgejedje munnje otne ovdagaskabeaivvi ja 
muitaledje manne mun ferten otne boahtit Báktehárjái. De ollejin ceavzit vearrámus šohka ja 
smiehtat veahá maid dat mearkkáša. 

Munnje dat lea veahá symbolalaččat ahte vuosttáš Sámi álbmotbeaivi maŋŋil go 
Duohtavuohta- ja seanadankommišuvdna gárvvista iežas barggu, de addá eanemus sámi suohkan, 
Guovdageaidnu, iežas kulturbálkkašupmi muhtin dážii. Dat čájeha ahte suohkan bargá seanadeami 
ovddas ja háliida hukset ipmárdusa sámiid ja eará álbmogiid gaskkas. 

Lean otne beassan geahččat ruovttoluotta dan áigái go vuosttáš háve bohten Guovdageidnui 
1974:s ja maŋŋil bohten ruovttoluotta 1988:s. Juste bealli iežan eallimis lean eallán 
Guovdageainnus, ja dán áiggis lean beassan searvat ollu miellagiddevaš ja dehálaš bargui. Visot ii 
leat mannan seamma bures, muhto sávan ahte veahá buori báhcá das. 

Áiggun deattuhit ahte in leat goassege bargan okto. Buori ovttasbarggu haga in livčče 
čužžon dás dál. Háliidan danin giitit buohkaid geat leat váldán mu buori vuostá Guovdageainnu 
álggu rájes, iežan ovddeš ohppiid ja mielbargiid Sámi joatkkaskuvllas ja boazodoalloskuvllas, 
joavkku mii lei mielde ráhkadit mekánalaš fágaid sátnelisttu, Sámi skuvlahistorjjá doaimmahus ja 
muitaleddjiid, Ávjovári luondugáhttenlihtu stivrra ja mielláhtuid ja loahpas Guovdageainnu 
meahcceguovddáža dála ja ovddeš stivralahtuid ja mielbargiid. Áiggun maiddái giitit buohkaid geat 
leat movttidahttan mu oahppat sámegiela dan mađe ahte duostan dadjat dáid sániid sámegillii.

Sii leat buohkat ánssašan dán bálkkašumi unnimusat seamma ollu go mun, muhto in sáhte 
juohkit dan nu máŋgga osiide. Danin addán dan viiddáseappot searvái mii eanemusat dárbbaša 
ruhtadeami iežas boahttevaš bargui, Guovdageainnu meahcceguovddážii.      

Otne mii ávvudit. Buot eará beaivvit mii fertet ráhčat. Fertet ráhčat daid fámuid vuostá mat 
uhkidit min luonddu, maid Sámi vuoigatvuođalávdegoddii oktii gohččudii «Sámi kultuvrra 
luondduvuođđu» – «Naturgrunnlaget for samisk kultur». Mun sávan ahte vel muhtin jagiid beasan 
searvvat dán riiddus ovttas dinguin. 

Giitu!


